
				ఈ పుట అచ్చుదిద్దబడ్డది

జంపుటకై యుర్వి జనియించువాఁడ - సొంపార వర్తించు సూర్యవంశమున"

నని దేవుఁ డాడిన నావార్త నాకు - వినుపించె మాతండ్రి విశదంబు గాఁగ

విని యేను వెఱచి మద్విభున కిట్లంటి - "నెనయంగ నీకులం బెవ్వఁడు నిలుపు

నీపుత్రకులలోన నిక్కంబు చెపుమ - ఆపుణ్యుఁ డెవ్వఁడో? యనఘ! నా" కనిన

సత్యంబు ధర్మంబు శౌచంబు గలిగి - నిత్యయశోనిధి నీకడఁగొట్టు

కొడుకు రామునికృపఁ గోరి యీలంక - కడునొప్పఁ బాలింపఁగలవాఁడు మీఁద,

నని చెప్పి తపమున కరిగె మీతండ్రి - యొనర నమ్మేరునగోపాంత్యమునకు

గాన నాతఁడు హరి కంజాప్తకులుఁడు - మానిని యాసీత మహనీయలక్ష్మి,

విశ్రవసునిమాట వేఱొక్క టగునె - విశ్రుతకీర్తి యేవిధములనైనఁ600

జనుము రామునిఁ గని శర ణని మ్రొక్కి - మనుము రాక్షసకోటి మనుట చింతింపు

ఆయువును శ్రీయు నగుగాక నీకు - నాయన్న! పొమ్ము శ్రీనరనాథుకడకు”

నని యక్షతలు పెట్టి యర్మిలిఁ బేర్మి - తనయుని దీవించి తగు వీడుకొలుప

నతఁడును తల్లికి నవనతుం డగుచు - మతిలోనఁ బొంగుచు మంత్రులు దాను

రావణుతనువునఁ బ్రాణంబు లైదు - నీవిధంబునఁ బోవు నిఁక ననుమాడ్కి

వేగంబె యాకాశవీథికి నెగయ - నాగుణాఢ్యునిఁ జూచి యాలంకవారు

తమతమవీథులఁ దమదులోగిళ్లఁ - గుమురులుగాఁ గూడుకొని పల్కి రపుడు

“ధర్మంబు దిగనాడి తగఁ దమ్ముఁ డనక - పేర్మివోఁ బల్కి విభీషణు విడిచె

నీతెఱంగున నిపు డీరావణుండు - నీతియు ధర్మంబు నేర్పుఁ గోల్పోయెఁ

జెడియెఁ గా కీలంక చెప్ప నే?" లనుచు - నుడుగనివగలతో నుండెడువారు,

“ఈలంక యీతఁడె యేలుఁ బొ"మ్మనుచుఁ - బోలించి తమమనంబుల నెంచువారు

"గోరి యీతఁడు రాముఁ గూడుఁ గాకేమి - యీరావణుఁడు మ్రగ్గునే" యనువారు,

“నరనాథుఁ డీతని నమ్మునే యచటి - కరిగిన” ననువార లనుచు నుండఁగను




విభీషణశరణాగతి


అంత విభీషణుఁ డాకాశవీథి - సంతసంబున మంత్రిజనులతో నెగసి

వచ్చుటఁ గనుఁగొని వనచరు లెల్ల - నచ్చెరువడి చూచి రటు తలలెత్తి

యెత్తిన రాముచే నింద్రారి యింక - నెత్తఁడు దలలు పేడెత్తు దత్కులము

ఎత్తినభయమువో నిట సురలార; - యెత్తుఁ డాత్మలతల లెత్తుఁ డన్మాడ్కి

నప్పుడు సుగ్రీవుఁ డగచరాధిపులఁ - దప్పక వీక్షించి తగ వారి కనియె.

“వనచరులార యీవచ్చురాక్షసునిఁ - గనుఁగొనుం డదె వాఁ డఖండవిక్రముఁడు

ఘనమైన పర్వతాకారంబు వాఁడు - ధనురాదిశస్త్రముల్ దాల్చినవాఁడు
620

మిక్కిలి పొడవున మెఱసినవాఁడు - స్రుక్కక యిటకు వచ్చుచునున్నవాఁడు"

ననవుడు గడఁగి యయ్యగచరాధిపులు - ఘనపర్వతములు వృక్షములు చేఁబట్టి

